
"BUDJET JARAYONLARIDA 
XAVFLARNI ANIQLASH VA 
BAHOLASH: ICHKI AUDIT 

YONDASHUVLARI"

Abdujalilova Dilnoz Abdusattorovna,
Toshkent davlat iqtisodiyot universiteti

"Budjet hisobi va g‘aznachilik" 
kafedrasi katta o‘qituvchisi, PhD.

Nishonxo‘djaev Bekzod Baxodir oʻgʻli
Toshent Davlat Iqtisodiyot Universiteti magistranti

Annotatsiya. Maqolada O‘zbekiston budjet tashkilotlarida ichki audit jarayonlarini takomillashtirishda xavfga asoslangan 
yondashuvning roli tahlil qilinadi. Tadqiqot xavf omillarini aniqlash va baholash, ularni ball va vazn koeffitsiyentlari orqali 
tabaqalash orqali audit obyektlarini "yuqori", "o‘rta" va "past" xavf guruhlariga ajratish imkoniyatlarini ko‘rsatadi. Amaliy 
misollar yordamida metodikaning samaradorligi va uning moliyaviy nazorat tizimining barqarorligini oshirishdagi ahamiyati 
tasdiqlanadi. Maqola ichki auditorlarning kasbiy salohiyatini oshirish, normativ-huquqiy bazani takomillashtirish va baholash 
jarayonlarini raqamlashtirish tavsiyalarini o‘z ichiga oladi. Tadqiqot natijalari ichki audit tizimining samaradorligini oshirish, 
budjet mablag‘laridan maqsadli foydalanishni ta'minlash va strategik maqsadlarga erishishda qo‘llanilishi mumkin.

Kalit soʻzlar: ichki audit, xavfga asoslangan yondashuv, budjet tashkilotlari, moliyaviy nazorat, xavf omillari, risk baholash, 
audit rejalashtirish, raqamlashtirish, strategik boshqaruv.
Abstract. The article analyzes the role of a risk-based approach in improving the internal audit processes in budgetary 
organizations of Uzbekistan. The study shows the possibility of identifying and assessing risk factors, differentiating audit 
objects into high, medium, and low risk groups by their differentiation by point and weight coefficients. The effectiveness 
of the methodology and its significance in increasing the stability of the financial control system are confirmed by practical 
examples. The article contains recommendations for improving the professional potential of internal auditors, improving 
the regulatory framework, and digitizing evaluation processes. The results of the study can be applied to improve the 
efficiency of the internal audit system, ensure the targeted use of budget funds, and achieve strategic goals.

Key words: internal audit, risk-based approach, budgetary organizations, financial control, risk factors, risk assessment.
Аннотация. В статье анализируется роль риск-ориентированного подхода в совершенствовании процессов 
внутреннего аудита в бюджетных организациях Узбекистана. Исследование показывает возможность выявления 
и оценки факторов риска, дифференциации объектов аудита по группам риска “высокого”, “среднего” и “низкого” 
путем их дифференциации по балльным и весовым коэффициентам. На практических примерах подтверждается 
эффективность методики и ее значение в повышении устойчивости системы финансового контроля. В 
статье содержатся рекомендации по повышению профессионального потенциала внутренних аудиторов, 
совершенствованию нормативно-правовой базы и оцифровке оценочных процессов. Результаты исследования 
могут быть применены для повышения эффективности системы внутреннего аудита, обеспечения целевого 
использования бюджетных средств, достижения стратегических целей.

Ключевые слова: внутренний аудит, риск-ориентированный подход, бюджетные организации, финансовый 
контроль, факторы риска, оценка рисков, планирование аудита, цифровизация, стратегическое управление.

K I R I S H 
Bozor iqtisodiyoti sharoitida davlat moliyasini samarali boshqarish, budjet barqarorligini ta’minlash hamda 

moliyaviy intizomni mustahkamlash davlat siyosatining ustuvor yo‘nalishlaridan biri hisoblanadi. Budjet 
resurslarining to‘g‘ri rejalashtirilishi va maqsadli sarflanishi mamlakatning iqtisodiy rivojlanish sur’atlariga 
bevosita ta’sir ko‘rsatadi. Budjet mablag‘larining cheklanganligi va davlat xarajatlarining samaradorligiga 
bo‘lgan talab ortib borayotgani moliyaviy nazorat mexanizmlarini takomillashtirish masalasini tobora dolzarb 
qilmoqda. Budjet mablag‘laridan maqsadli, qonuniy va samarali foydalanishni ta’minlashning eng zamonaviy 
va samarali vositalaridan biri - bu xavfga asoslangan yondashuvdir.

Xavfga asoslangan yondashuv, ayniqsa O‘zbekiston Respublikasi vazirlik va idoralarining ichki audit 
tuzilmalarida muhim ahamiyat kasb etadi. Mazkur yondashuvga ko‘ra, audit tadbirlarini o‘tkazishdan avval audit 
obyektlari mavjud vaqt va inson resurslari imkoniyatlarini inobatga olgan holda audit tadbirlari o’tkazishi muhim 
bo’lgan audit obyeklarini aniqlaydi  va audit tadbirlarini rejalashtiradi. Baholash natijalaridan kelib chiqib, audit 
obyektlarining xavf darajasi aniqlanadi va shunga muvofiq audit rejalashtiriladi. Shu orqali ijtimoiy ahamiyatga 
ega funksiyalarni bajaradigan davlat tashkilotlari va muassasalarining oldiga qo‘yilgan maqsad va vazifalarga 
erishishga bevosita va bilvosita ta’sir ko‘rsatadigan xavflarni aniqlash hamda baholash imkoniyati yaratiladi. 
Natijada budjet mablag‘larining samarali sarflanishini ta’minlashga xizmat qiluvchi mexanizmlar kuchayadi.

Xalqaro tajriba shuni ko‘rsatmoqdaki, davlat moliyaviy nazoratini amalga oshirishda budjet xavflarini aniqlash 
va baholash nazorat jarayonining eng muhim tarkibiy qismi sifatida e’tirof etiladi. Budjet jarayonida yuzaga 
kelishi mumkin bo‘lgan xavf-xatarlarni erta bosqichda aniqlash nafaqat moliyaviy intizomni mustahkamlash, 
balki budjet mablag‘laridan samarali foydalanishni ta’minlash hamda davlat organlarining strategik maqsadlarga 
erishish darajasini oshirishda ham muhim omil bo‘lib xizmat qiladi.  

Ushbu maqolada O‘zbekistonning budjet tashkilotlarida ichki audit jarayonlarini takomillashtirish doirasida 
xavfga asoslangan yondashuv va tahliliy amallarning roli chuqur tahlil qilinadi. Xorijiy va mahalliy tajribalar, 
jumladan budjet xavflarini baholash tizimlari, ichki audit obyektlarini xavf darajasiga ko‘ra tabaqalash hamda 
zamonaviy axborot texnologiyalarini joriy etish amaliyoti asosida moliyaviy boshqaruv samaradorligini oshirish, 
xatarlarni aniqlash va ularni boshqarish bo‘yicha aniq tavsiyalar ishlab chiqiladi. Maqola natijalari amaliyotga 
yo‘naltirilgan bo‘lib, ichki auditorlar va davlat tashkilotlari rahbarlari uchun ilmiy-amaliy asos sifatida xizmat 
qilishi ko‘zda tutilgan.

M A V Z U G A  O I D  A D A B I Y O T L A R  S H A R H I 
Tadqiqotlar shuni ko‘rsatadiki, davlat byudjeti xavflarini aniqlash va baholash tizimlari xalqaro amaliyotda 

muhim o‘rin tutadi. M.E. Kosov va O.V. Staroverova tomonidan olib borilgan tadqiqotlarda Britaniya, AQSh, 
Avstraliya va Kanadadagi davlat byudjetlarida xavflarni aniqlash va baholash tizimlari batafsil tahlil qilingan. 
Ular fiskal risklarni boshqarish bo‘yicha eng yaxshi xalqaro tajribani yoritib, davlat organlari va mustaqil 
institutlar o‘rtasidagi hamkorlik mexanizmlarini ko‘rsatgan. Xorijiy tajribalarda byudjet xavflarini aniqlashda 
budjet strukturasini, statistik ma’lumotlarni, ilgari qabul qilingan qarorlarning ta’sirini o‘rganish, shuningdek 
prognozlash usullaridan keng foydalanish amaliyoti kuzatiladi [1].

Shuningdek, A. Lukin xalqaro risk boshqaruvi modellari va ularning davlat moliyaviy nazoratida qo‘llanish 
imkoniyatlarini tahlil qilgan. Tadqiqot natijalari shuni ko‘rsatadiki, risklarni aniqlash va baholash texnologiyalari 
davlat moliyaviy boshqaruv tizimida samarali qo‘llanilishi mumkin va ularning raqamli iqtisodiyot sharoitida roli 
ortadi [2].

O‘zbekiston sharoitida Abdullaev, Fayziev va Atoev moliyaviy risklarni masofaviy nazorat qilish va boshqarish 
bo‘yicha axborot tizimlari arxitekturasini taklif qilgan. Ular byudjet mablag‘larining samarali ishlatilishini 
ta’minlash, shaffoflikni oshirish va xatarlarni erta bosqichda aniqlashda zamonaviy texnologiyalarning 
ahamiyatini ko‘rsatgan [3].

Shu bilan birga, O‘zbekiston Respublikasi Adliya vazirligi tomonidan tasdiqlangan “Ichki audit tadbirlarini 
o‘tkazish qo‘llanmasi” ichki auditning normativ-huquqiy bazasini mustahkamlab, riskga asoslangan yondashuvni 
amaliyotga tatbiq etishga imkon yaratadi.

Umumiy xulosa shundan iboratki, xorijiy va mahalliy manbalar ichki auditning zamonaviy moliyaviy 
nazoratdagi o‘rni, risklarni baholash va boshqarish mexanizmlari, shuningdek, davlat mablag‘larini samarali 
ishlatishda strategik ahamiyatini tasdiqlaydi. Shu manbalar asosida O‘zbekiston sharoitida ichki audit tizimini 
raqamli va riskga asoslangan yondashuvlar bilan uyg‘unlashtirish zarurati ortib bormoqda.

Asosiy tushunchalar:
-	 ichki audit xizmati - davlat organlari va tashkilotlarida ichki audit faoliyatini amalga oshiruvchi, boshqa 

tarkibiy tuzilmalardan mustaqil bo‘lgan tarkibiy bo‘linma;

-	 ichki audit faoliyati - davlat organlarida budjet intizomini mustahkamlash, budjet qonunchiligi buzilishining 
oldini olish, budjet mablag‘lari va boshqa manbalar samaradorligini baholash hamda ichki nazorat va xavflarni 
boshqarish tizimlarini o‘rganishga qaratilgan mustaqil faoliyat;

-	 xavflarni boshqarish - respublika va mahalliy ijro etuvchi hokimiyat organlarida xavflarni aniqlash, 
baholash, kamaytirish (oldini olish, bartaraf etish) choralarini ko‘rish, xavflar monitoringi va hisobdorlikni 
ta’minlovchi jarayon;

-	 ichki audit obyekti  - ichki audit tadbiri amalga oshirilishi nazarda tutilgan davlat organlari va 
tashkilotlarining tegishincha markaziy apparati va boshqaruv apparati tarkibiy boʻlinmalari, tizim tashkilotlari 
hamda tasarrufidagi budjet tashkilotlari;

-	 ichki audit tadbiri - ichki audit obyektlarida ichki audit xizmati maqsadlariga erishishga qaratilgan ichki 
audit xizmati xodimi tomonidan amalga oshiriladigan jarayon [4].

T A D Q I Q O T  M E T O D O L O G I YA S I  
Tadqiqot jarayonida statistik, analitik, qiyosiy, kuzatuv, induktiv va deduktiv tahlil, mantiqiy umumlashtirish, 

monitoring hamda ekspress-baholash kabi zamonaviy ilmiy usullardan keng foydalanildi. Ushbu metodlar 
O‘zbekiston budjet tashkilotlarida ichki audit faoliyatini xavfga asoslangan yondashuv asosida tashkil etish 
mexanizmlarini nazariy va amaliy jihatdan kompleks o‘rganish, audit obyektlariga ta’sir etuvchi xavf omillarini 
aniqlash va ularni baholash, mavjud muammolarni tizimli tahlil qilish hamda ularni bartaraf etishga qaratilgan 
ilmiy-amaliy takliflarni asoslash imkonini berdi.  

T A H L I L  V A  N A T I J A L A R 
Vazirlik va idoralarda ichki audit jarayonlarini takomillashtirish doirasida ichki audit obyektlarining xavf 

darajasini baholash tizimini joriy etish ichki nazorat mexanizmlarini mustahkamlashga xizmat qilmoqda. 
Xususan, 2025-yil 1-yanvardan boshlab Qoraqalpog‘iston Respublikasi Vazirlar Kengashi, viloyatlar va 
Toshkent shahar hokimliklari, vazirlik va idoralar hamda ustav kapitalida davlat ulushi 50 foiz va undan ortiq 
bo‘lgan yirik tashkilotlarda kollegial asosda “Xavflarni boshqarish” qo‘mitalarining tashkil etilishi mazkur tizimning 
institutsional jihatdan rivojlanishiga muhim zamin yaratdi. Ushbu qo‘mitalarning ishchi organi sifatida ichki audit 
xizmatlarining belgilanishi audit faoliyatining uzluksiz va tizimli olib borilishini ta’minlamoqda.

Tahlil natijalari “Xavflarni boshqarish” qo‘mitalari faoliyati orqali moliyaviy, operatsion va ichki nazoratga 
oid xavflar ro‘yxatini shakllantirish hamda muntazam yangilab borish mexanizmlarining joriy etilishi ichki audit 
tadbirlarini riskga asoslangan rejalashtirish tizimiga o‘tkazishga imkon yaratayotganini ko‘rsatdi. Ayniqsa, 
davlat xaridlari sohasida qonunchilik talablari ijrosi ustidan doimiy monitoring o‘rnatilishi aniqlangan xavflarni 
erta bosqichda bartaraf etishda samarali vosita bo‘lib xizmat qilmoqda [5].

Ichki audit xizmatining asosiy maqsadi davlat organlari va tashkilotlarida budjet intizomini mustahkamlash, 
budjet to‘g‘risidagi qonunchilik hujjatlarining buzilishi holatlarining oldini olish, budjet xarajatlarining 
samaradorligi va natijadorligini baholash, ichki audit sohasiga doir hujjatlar ijrosini ta’minlash hamda budjet 
hisobidan moliyalashtirilmaydigan nobudjet tashkilotlarning moliyaviy-xo‘jalik faoliyati ustidan nazoratni amalga 
oshirishdan iboratdir.

Ichki audit xizmatining asosiy vazifalari quyidagilardan iborat:
Ø	 budjet to‘g‘risidagi qonunchilik hujjatlariga rioya etilishini tahlil qilish va baholash orqali budjet intizomini 

mustahkamlash;
Ø	 masofaviy auditni qo‘llagan holda budjet mablag‘laridan samarasiz foydalanish xavflarini aniqlash va 

minimallashtirish;
Ø	 rivojlantirish dasturlarining samaradorligini tahlil qilish orqali budjet xarajatlari natijadorligini oshirish;
Ø	 moliyalashtirish jarayonida joriy etilayotgan axborot texnologiyalari samaradorligini baholash va ularni 

takomillashtirish bo‘yicha takliflar ishlab chiqish;
Ø	 ichki nazorat tizimi hamda xavflarni boshqarish jarayonining samaradorligini tahlil qilish.
Xavf omillarini belgilashda ichki audit obyektining moliyaviy faoliyatida yuzaga kelishi mumkin bo‘lgan 

omillar inobatga olinadi. Amaliyotda quyidagi mezonlar asosiy xavf ko‘rsatkichlari sifatida qo‘llaniladi:
Ø	 yillik moliyalashtirish hajmi;
Ø	 mablag‘larning o‘zlashtirilish darajasi;
Ø	 kadrlar qo‘nimsizligi;
Ø	 jismoniy va yuridik shaxslarning murojaatlari mavjudligi;
Ø	 xodimlar soni;
Ø	 moliyalashtirish manbalari soni;
Ø	 tranzaksiyalar va shartnomalar soni;

Ø	 so‘nggi yillarda moliyaviy nazorat tadbirlarining o‘tkazilmaganligi;
Ø	 debitor va kreditor qarzdorlik hajmining o‘sishi.
Xavflarni baholashda mezonlarga ball berish va vazn koeffitsiyentlarini belgilash usulining joriy etilishi 

ichki audit faoliyatining ilmiy-metodik asoslarini mustahkamladi. Mazkur omillar ichki audit obyektlarining risk 
darajasini aniqlashda muhim ahamiyat kasb etmoqda [6].

Shuningdek, avvalgi audit natijalari va berilgan tavsiyalar ijrosi darajasi hisobga olinishi baholash 
jarayonining uzviyligi va izchilligini oshirmoqda. Axborot tizimlari hamda davlat bazalaridan foydalanish esa 
qo‘shimcha xavf omillarini aniqlash imkonini kengaytirmoqda.

Xavf omillariga kamida to‘rtta mezon asosida 1–3 ball oralig‘ida baho berilishi hamda mazkur omillar 
vaznlarining yig‘indisi 1 ga teng bo‘lishi xavfni tizimli va tartiblangan holda hisoblash imkonini beradi. Biroq 
metodikaning amaldagi samaradorligi asosan ijro intizomi darajasi hamda ichki audit xodimlarining kasbiy 
salohiyatiga bog‘liq ekanligi amaliy tahlillar jarayonida aniqlandi. Belgilangan mezonlarga muvofiq:

Umumiy xavf qiymati 2 va undan yuqori bo‘lgan obyektlar “yuqori xavf” guruhiga kiritiladi;
1,5–2 oralig‘ida baholanganlar “o‘rta xavf” guruhiga kiradi;
1,0–1,5 oralig‘ida bo‘lganlar esa “past xavf” guruhiga taalluqlidir.
Mazkur tasnif ichki audit tadbirlarini xavf darajasidan kelib chiqib ustuvor tartibda rejalashtirish, resurslarni 

maqsadli yo‘naltirish hamda tekshiruvlarning samaradorligini oshirish imkonini beradi. Xavf omillarini amaliy 
mezonlarga asoslangan holda aniqlash maqsadida uchta tashkilot faoliyati misol sifatida o‘rganildi. A tashkilot 
ikki ta moliyalashtirish manbai hisobidan bir moliya yili davomida jami 675 mln so‘m mablag‘ bilan taʼminlangan. 
Ajratilgan mablag‘larning 93 foizi o‘zlashtirilgan. Mazkur tashkilotda so‘nggi uch yil davomida davlat moliyaviy 
nazorati tadbirlari o‘tkazilmagan. 

B tashkilot to‘rt nafar moliyalashtirish manbai tomonidan moliyalashtirilib, uning yillik moliyalashtirish hajmi 
495 mln so‘mni tashkil qilgan. Ushbu mablag‘larning 87 foizi o‘zlashtirilgan bo‘lib, tashkilotda davlat moliyaviy 
nazorati tadbiri 1,5 yil oldin o‘tkazilgan.

C tashkilot beshta moliyalashtirish manbasi hisobidan yil davomida 1 mlrd 430 mln so‘m mablag‘ olgan. 
Ajratilgan mablag‘larning 78 foizi o‘zlashtirilgan. Mazkur tashkilotda davlat moliyaviy nazorati uch yil oldin 
o‘tkazilgan.

Mazkur ko‘rsatkichlar asosida har bir tashkilot bo‘yicha to‘rtta asosiy xavf omiliga ball berilib, vazn 
koeffitsiyentlari orqali umumiy xavf darajasi hisoblab chiqildi.

Ichki audit obyektlarining xavf darajasini xavf omillari asosida baholash jadvali

Yuqoridagi jadvalda ichki audit obyektlarining xavf darajasi to‘rtta asosiy xavf omili bo‘yicha baholandi. 
Har bir xavf omiliga obyekt faoliyatining xususiyatlaridan kelib chiqib 1 dan 3 gacha ball berildi hamda mazkur 
omillarning muhimlik darajasiga mos ravishda vazn koeffitsiyentlari belgilandi. Vazn koeffitsiyentlarining 
yig‘indisi 1,0 ga teng bo‘lib, bu umumiy xavf darajasini kompleks tarzda aniqlash imkonini berdi. Har bir xavf 
omilining balli uning vazn koeffitsiyentiga ko‘paytirilib, hosil bo‘lgan qiymatlar yig‘indisi obyektning yakuniy xavf 
darajasini ifodalovchi integral ko‘rsatkich sifatida hisoblab chiqildi.

Mazkur metodika asosida A tashkilot bo‘yicha ayrim xavf omillari nisbatan past ball bilan baholangan 
bo‘lsa-da, so‘nggi uch yil davomida davlat moliyaviy nazoratining o‘tkazilmagani hamda ajratilgan mablag‘lar 
hajmining yuqoriligi uning umumiy risk profilini oshirdi. Barcha omillar bo‘yicha hisoblangan yakuniy ko‘rsatkich 
1,6 ni tashkil etib, bu tashkilotni “o‘rta xavf” guruhiga kiritish uchun asos bo‘ldi.

B tashkilotda moliyalashtirish hajmining nisbatan pastligi, mablag‘larning o‘zlashtirilish ko‘rsatkichining 
barqarorligi hamda oxirgi davlat moliyaviy nazorati nisbatan yaqin muddatda o‘tkazilgani sababli aksariyat xavf 
omillari past va o‘rtacha ball bilan baholandi. Natijada umumiy xavf qiymati 1,4 ni tashkil etdi va ushbu tashkilot 
“past xavf” toifasiga mansub deb topildi.

C tashkilot esa yillik moliyalashtirish hajmining yuqoriligi, moliyalashtirish manbalari sonining ko‘pligi, 
ajratilgan mablag‘lardan foydalanish samaradorligining nisbatan pastligi, shuningdek so‘nggi uch yil davomida 
davlat moliyaviy nazorati tadbirlari o‘tkazilmaganligi tufayli bir qator xavf omillari bo‘yicha eng yuqori — 3 ball 
bilan baholandi. Vaznli baholash natijasida uning umumiy xavf ko‘rsatkichi 2,7 ga teng bo‘lib, mazkur obyekt 
“yuqori xavf” guruhiga kiritildi.

Shu tariqa, jadval asosida amalga oshirilgan baholash ichki audit obyektlarini xavf darajasiga ko‘ra 
tabaqalash, eng muhim va xatarli yo‘nalishlarni aniqlash hamda audit tekshiruvlarini ustuvorlik asosida samarali 
rejalashtirish imkonini beradi.

Umuman olganda, ichki audit obyektlarining xavf darajasini baholash tizimi davlat moliyaviy nazoratida 
zamonaviy riskga asoslangan yondashuvni shakllantirishning muhim omili hisoblanadi. Mazkur tizimni yanada 
rivojlantirish ichki audit xizmatlari faoliyatini samarali rejalashtirishga, audit tadbirlarining natijadorligini oshirishga, 
barcha audit obyektlarini to‘liq qamrab olish hamda ularni doimiy nazorat ostida yuritishni ta’minlashga xizmat 
qiladi. 

Riskga asoslangan yondashuvni takomillashtirish doirasida ichki auditorlarning kasbiy salohiyatini 
oshirish, normativ-huquqiy hujjatlardagi mavjud kamchiliklarni bartaraf etish, metodologik bazani yagona 
standartlar asosida rivojlantirish hamda baholash mexanizmlarini to‘liq raqamlashtirish orqali ichki audit tizimi 
samaradorligini bugungi natijalardan ham yuqori bosqichga olib chiqish imkoniyatlari mavjud.

X U L O S A  V A  T A K L I F L A R
Tadqiqot natijalari shuni ko‘rsatdiki, O‘zbekiston budjet tashkilotlarida ichki audit jarayonlarini xavfga 

asoslangan yondashuv orqali takomillashtirish moliyaviy nazoratning samaradorligi va natijadorligini oshirishda 
muhim ahamiyat kasb etadi. Xavf omillarini tizimli aniqlash va baholash, ularni ball hamda vazn koeffitsiyentlari 
asosida tabaqalashtirish orqali ichki audit obyektlarini “yuqori”, “o‘rta” va “past” xavf guruhlariga ajratish amaliyoti 
shakllanmoqda. Mazkur yondashuv audit tadbirlarini ustuvorlik asosida rejalashtirish, mavjud resurslarni 
maqsadli yo‘naltirish hamda xatarlarni erta bosqichda aniqlab bartaraf etish imkonini bermoqda.

Amaliy misollar sifatida tahlil qilingan A, B va C tashkilotlari faoliyati xavf darajasi yillik moliyalashtirish 
hajmi, mablag‘larning o‘zlashtirilish ko‘rsatkichlari, kadrlar salohiyati, tranzaksiyalar va shartnomalar soni, 
shuningdek, debitor va kreditor qarzdorlik holati bilan uzviy bog‘liqligini tasdiqladi. Avvalgi audit natijalari va 
berilgan tavsiyalarning bajarilish darajasi esa baholash jarayonining uzviyligi hamda izchilligini ta’minlamoqda.

Shu bilan birga, ichki audit tizimida xavflarni baholash mexanizmlarini yanada takomillashtirishni talab 
etuvchi ayrim metodik va tashkiliy jihatlar mavjud. Jumladan, xavf omillarini ball asosida baholashda sifat 
mezonlarining ustunligi baholash natijalarida subyektivlik ehtimolini saqlab qolmoqda. Hududiy ichki audit 
xizmatlari xodimlarining kasbiy tayyorgarligi va amaliy tajribasi darajasidagi tafovutlar baholash natijalarining 
barqarorligi va obyektivligiga ma’lum darajada salbiy ta’sir ko‘rsatmoqda. Barcha hududlarda axborot 
tizimlaridan foydalanish bir xil yo‘lga qo‘yilmagani xavflarni aniqlash va monitoring qilish jarayonlarining 
tezkorligini cheklamoqda. Shuningdek, mavjud ma’lumotlar bazalarining o‘zaro integratsiyasi yetarli darajada 
ta’minlanmagani baholash natijalarini kompleks tahlil qilish imkoniyatlarini to‘liq ro‘yobga chiqarmayapti.

Bundan kelib chiqib, ichki audit tizimini rivojlantirishda auditorlarning kasbiy malakasini oshirish, baholash 
metodikasini yanada takomillashtirish, risklarni aniqlash va hisobga olish jarayonlarini raqamlashtirish hamda 
axborot tizimlari integratsiyasini kuchaytirish zarur hisoblanadi.

Natijada, xavfga asoslangan yondashuvni izchil rivojlantirish ichki audit tizimining samaradorligini 
yanada oshirib, davlat moliyaviy nazoratida budjet mablag‘larining maqsadli, oqilona va qonuniy sarflanishini 
ta’minlashga xizmat qiladi.

